Kimberley Nuus

April 1980

Danie Theron Krygskool -  November verlede jaar was dit reeds  twaalf jaar dat DTKS in Kimberley bestaan. Die skool het in die tyd op ‘n professionlele wyse opleiding aan ‘n groot getal Kommandolede gegee wat met groot deernis terugdink aan die skool, en van wie baie weer-en-weer teruggekom het vir verdere opleiding.

So ‘n groep studente het onlangs die Skool se mees senior kursus, die Eenheidsbevelvoerders kursus  bygewoon, wat hulle  uiteindelik kwalifiseer vir die rang van Kommandant.  Die kursus het hulle nie net bekwaam vir die aanwending van ‘n Kommando in die geveg nie (ongeveer 1000 manne), maar ook om die Eenheid te kan administrateer in die alledaagse lewe nie. Die eksamen was baie straf en het benewens die teoretiese  vraestel ook die volle beplanning van ‘n plattelandse operasie, waarin die Barkly-Wes distrik deur ‘n Kommandomag beheer moet word, behels. Hierdie eksamen het ‘n volle dag in beslag geneem.

Met hierdie kursus het talle lede nou die toppunt van hulle militêre loopbane bereik en Kimberley Nuus  wens hulle alle voorspoed toe in hul groot taak as toekomstige Kommandobevelvoerders.

Krygkor Nuus

Oktober 1980

Pretoria - Krygkor verwelkom graag mnr K Nel wat as Projekingenieur in die Afdeling Snelvuur en Mortiere in die span van van Dr Jakes Jakobs aangestel is. Mnr Nel is afkomstig van die Raad op Atoomkrag en sal mortierprojekte (wapens en ammunisie) asook die 105mm terugskoplose kanon as projekingenieur bestuur. “Dit is nogal ‘n verandering om te beweeg vanaf ‘n ontwikkelingsomgewing tot bevoorradingsprojekte - maar dis goeie ondervinding”  het mnr Nel aan  ons verslaggewer gesê.

Mootstraat Nuus,

Oktober 1980.

Booysens -  Ds Joeb de Witt en die ouderlinge van Mootstraat Baptistekerk het die afgelope paar weke redelik indringende samesprekings gehou oor die toekoms van die gemeente. Na aanleiding van die sterk groei van die gemeente , en veral as gevolg van ‘n redelike hoeveelheid  lidmate by die Hartbeespoortdam, is daar gevoel dat die gemeente moet voortgaan met die aanskaf van ‘n pastorie. ‘n Verskil het ontstaan oor die vraag of die pastorie by die dam of in die westelike deel van Pretoria moes wees.

Die saak is besleg nadat Ds de Witt bevestig het dat die  gemeente se primêre visie vir die mense in die westelike deel van Pretoria is, en dat die pastorie dus daar  gekoop moes word.

Die vier ouderlinge wat uit die Hartbeespoortdam omgewing afkomstig is het die saak so ondersteun, maar  het gemeld dat die duidelike fokus van die visie in die westelike deel van Pretoria ‘n vakuum laat ten opsigte van die werk by die dam, en as daar enige ander aanvaarbare werk  aldaar sou ontstaan, die kerkraad hulle asseblief moes vrymaak om hulleself by sodanige werk te voeg.

Mootstraat Nuus

Februarie 1981

Booysens - Verskeie ontwikkelinge het die afgelope paar maande plaasgevind onder die charismatiese christene van die Hartebeespoortdam omgewing wat ‘n invloed op die toekoms in die streek mag hê.

‘n Groepie vroue  het gereëld begin vergader onder die beskerming van die ‘Christian Women’s Club’ en na wat berig word heers daar onder hulle ‘n gees van groot welwillendheid en eensgesindheid.

Deur bemiddeling van hierdie interkerklike vroue-aksie het daar op 4 Februarie  te Daniestraat, Schoemansville, ook ‘n interkerklike mannebiduur plaasgevind wat bygewoon is deur ouderlinge Rossouw, Venter en Nel van hierdie gemeente, mnr Schubert van die NG Kerk, Mnr Farrell van die AGS Brits en mnre Smit en Kriek. “Dit is duidelik dat daar ‘n groot behoefte aan samewerking tussen christene by die dam is” het die manne gesê . oor die pad vorentoe is hulle tans onseker, maar hulle be-oog om verskillende kerkleiers oor die toekoms van die  werk in Hartebeespoort te nader.

Meerhof Nuus

Maart 1981

Personalia 

Meerhof Nuus wil graag Mnr en Mev Nel van Jean Bothalaan 4 gelukwens met die geboorte van hul derde dogter, Cecilia op 4 Maart in die Pretoria-Wes hospitaal. Die  dokter wat die bevalling hanteer het was Dr Francois Olivier wat hier plaaslik ‘n praktyk het. “Die geboorte het goed afgeloop hoewel die kleinding geelsug het en  tans in die broeikas onder die ligte is” het ‘n moeë mnr Nel gesê toe ons hom by sy werk geskakel het.

Inligtingsbullitin 8102

Pretoria
Informante van die agentskap berig dat die Raad Op Atoomkrag se ontwikkelingsaktiwiteite op die gebied van kernplofstofontwikkeling steeds voortgaan. Onbevestigde  informasie dui daarop dat daar  heelwat voorbereidings getref is vir die snelplasing van ‘n kerntoestel sou dit nodig wees, en dat die toerusting daarvoor reeds  vervaardig is.

Daar is ook bevestiging verkry dat die aktiwiteite nou  van die Raad Op Atoomkrag weggeneem sal word, en soos tevore berig, elders sal plaasvind, waarskynlik Elandsfontein, die militêre gebied  net wes van Pretoria, waar bouwerk reeds aan die gang is. Dit hang waarskynlik saam met die herstrukturering van die Raad op Atoomkrag in die twee organisasies, naamlik  UKOR en Kernkor.

Krygkor Nuus

Julie 1981

Pretoria - ‘n span van vier persone, waaronder twee van Krygkor, een van die SAW en een van Lyttleton Ingenieurswerke het pas teruggekeer van ‘n 3 weeklange werksbesoek aan Israel. Die besoek het te make gehad met die daarstelling van ‘n herstel en onderhoudsprogram vir die SA Leër se groot voorraad mortierwapens. Die besoekspan het verskillende militêre instansies en aanlegte van IMI besoek, maar klaarblyklik lê die Israelies se klem baie sterk op die instandhouding van swaar wapentuig soos byvoorbeeld tenks en kanonne - wat in hulle tipe oorlog van groot belang is. Die span het darem oor die naweke kans gekry om so iets van die land ook te sien. “Dit was ‘n baie verrykende ondervinding, maar die streng sekerheidsituasie is baie uitputtend”  het die leier van die besoekspan gesê.

Quagga Nuus

Desember 1981

Danville -  Majoor Nel het sopas teruggekeer vanaf Madimbo waar die Eenheid ‘n tweemaandelange kamp hou. Quaggapoort Kommnado het ‘n kompanie gestuur om deel te neem aan ‘n  baie groot samegestelde Battaljonkamp onder bevel van die groepsbevelvoerder van Rustenburg. Deur ‘n sameloop van omstandighede het die groepsbevelvoerder en sy senior offisiere van die kamp onttrek, en moes Majoor Nel die bevel van die battaljon oorneem en die ontplooiing daarvan waarneem. Lt Kobus Venter het baie bekwaam as die reuse Eenheid se Eenheidsbetaalmeester oorgeneem en Quaggapoort Kommando kan baie trots voel op die diens wat sy lede  verrig het en tans verrig. Met die vertrek van Majoor Nel is die Bevel oorhandig aan Majoor Theo Goosen van Groep 15 HK wat die laaste maand van die bataljon se diens die bevel moet neem.

Christennuus 

Desember 1981

Hartbeespoort -  Heelwat ontwikkelinge het  plaasgevind op die  christelik-kerklike terrein onder die charismatiese christene van die omgewing sedert Pastoor John Bond van die Assemblies of God kerk die manne toegespreek het op 20 Junie. Hulle is daarna  onderskeidelik ook toegespreek  deur Pastoor Justus du Plessis van die Ags in Augustus tydens ‘n ontbyt by Izintaba Restaurant en Pastoor Ed Roebert van Hatfield baptistekerk op 21 November by ‘n ontbytgeleentheid by die Lake Hotel. Wat interessant is, is dat aldrie die leiers aanbeveel dat ‘n onafhanklike gemeente tot stand moet kom, en dat assosiasie met enige van die drie  denominasies betrokke oorweeg moet word. 

Daar is reeds ‘n eerste gesamentlike diens gehou in die Meerhof kapel op 18 Julie en dit blyk dat die broeders eenparig op ‘n vergadering op 3 Augustus besluit het om te onderwerp aan die gesag van  Pastoor John Bond van die Assemblies of God, met ook ‘n spesiale verbintenis met Pastoor Justus du Plessis van die AGS.

Op 22 November het die eerste doopgeleentheid van die nuwe  groep plaasgevind toe Sieg en Estelle Schubert en hul neef Klaris gedoop is.

“Nou moet daar formeel tot gemeentestigting oorgegaan word en ons het besluit dat daar nou ouderlinge  aangestel moet word” het mnr Ben Farrell gesê wat as segsman vir die groep optree.

Christen Nuus

Februarie 1982

Meerhof - ‘n Nuwe onafhanklike charismatiese gemeente, bekend as Hartbeespoort Christen Gemeenskap het amptelik tot stand gekom met die aanwysing van ouderlinge op16 Januarie. Die bevestiging is waargeneem  deur beide Past John Bond van die Assemblies of God Kerk en Pastoor Justus du Plessis van die AGS. ‘n Gemeente-ete is daarna gehou aan huis van Herman  en Annie Kuun in Karelstraat, Schoemansville. Leerstellige verskille tussen die ouderlinge, wat uit verskillende agtergronde kom, is aan  Past John Bond voorgelê vir  sy uitspraak en daarna het br Farrell en Samuel hom oor die saak gaan sien. “Die nuwe gemeente is baie broos, maar daar is  ‘n groot liefde  onderling tussen die gelowiges, en ‘n wil om die gemeente te laat slaag, ten spyte van ons verskille’ het Mnr Pieter Smit, een van die ouderlinge  gesê.

Kernkor Nuus

Julie 1982

Pelindaba - Met die herstrukturering van die ou Raad op Atoomkrag is daar ook beter beslag gegee aan die definisie van die  land se kernkragprogram.  Daar word tans skerp gefokus op die ontwikkeling van drukwaterreaktortegnologie met die oog op die ondersteuning van die land se kernkragprogram.

Die Reaktorontwikkelingsgroep is besig om sterk groei te ondervind en onlangs het Mnr Karel Nel vanaf Krygkor by die groep aangesluit.

Terreinstudies is ook reeds aan die gang ten einde ‘n terrein te identifiseer waar ‘n moontlike  klein reaktor gebou sal kan word.

“Hierdie is een van die tegnologies mees gevorderde projekte wat die Suid Afrikaanse wetenskaplikes en Ingenieurs nog aangepak het, en goeie samewerking met verskeie oorsese instansies  word be-oog” het Dr Johan Slabber, die Bestuurder van die groep gesê.

Quagga Nuus

Augustus 1982

Danville - Quaggapoort Kommando het vir die eerste keer ‘n medaljeparade gehou. Verskeie van die ouer garde het die De Wet dekorasie ontvang, terwyl heelwat van die jonger offisiere die Medalje vir Troue Diens - Brons ontvang het. “Deur die jare het Quaggapoort Kommando homself onderskei as ‘n eersteklas Eenheid en het goeie werk vir volk en vaderland gedoen op die  grense van ons land”  het Kmdt Lombaard, die Bevelvoerder by die geleentheid gesê.

September 1982

Meerhof Nuus

Personalia

Meerhof Nuus wens  Mnr en Mev Nel van Jean Bothalaan , Meerhof geluk met die geboorte van hulle seun in die Pretoria Wes hospitaal op 15 September. Dr Francois Olivier is die geneesheer wat bygestaan het  gedurende die bevalling.

Desember 1982

Quagga Nuus

Danville - Quaggapoort Kommando het onlangs op ‘n funksie afskeid geneem van Kmdt HS Lombaard wat bevelvoerder van die Eenheid was sedert  Oktober 1980 en moes die Eenheid verlaat vanweë werkverpligtinge. Majoor Nel, die Eenheid se 2IB sal as Bevelvoerder waarneem totdat ‘n nuwe Bevelvoerder  deur Kommandement Noord Transvaal aangewys is.

Gemeente Nuus

Februarie 1983

Meerhof - Die onlangs gestigte gemeente het op 28 Februarie  hul eerste jaarvergadering gehou in die  kaffee-kerkgeboutjie teen die treinspoor in Meerhof.  Die gemeentelede teenwoordig het hul nuwe konstitusie, wat deur die ouderlinge oor ‘n klompie maande opgetrek is, onderteken. Die konstitusie maak daarvoor voorsiening dat die gemeente onafhanklik bestuur word deur  ouderlinge, maar ondergeskik aan die gesag van  een of meer apostoliese bedieninge, waaroor daar op gereëlde basis  besin sal word. “Die klein gemeente is nou goed op pad”  het Mnr Ben Farrell, een van die ouderlinge aan Gemeentenuus gesê.

Oktober 1983

Kernkor Nuus

Pelindaba -‘n Span wetenskaplikes en Ingenieurs van die Reaktorontwikkelingsgroep het pas teruggekeer van ‘n 3 wekelange besoek aan België waar hulle intensiewe  drukwater ontwerpkursusse onder die vooraanstaande  maatskappy Belgatom deurloop het. Hierdie was ‘n belangrike stap in die  opleiding van die span en die kennis sal direk aangewend kan word binne die reaktorontwikkelings- program. Twee van die spanlede het ‘n verdere konferensie oor  drukwateroorgangs-toestande in Jackson Hole, Idaho, in die VSA bygewoon. Hierdie  besoek is noodsaaklik om ‘n gesonde basis vir termo-hidrouliese analises plaaslik daar te stel. “Na die Three-Mile-Island insident het die veld van termo-hidrouliese veiligheidsanalises ‘n ongekende mate van belangrikheid aangeneem, en Suid Afrika moet kundig wees op die gebied” het Dr Albert Koster, een van die konferensiegangers gesê.

Gemeentenuus

April 1984

Meerhof - Die jong charismatiese Hartbeespoort Christen Gemeenskap het onlangs redelike ontstuimige tye beleef toe verskeie gesinne van die gemeente weggebreek het. Die oorsaak van die ongelukkigheid is nie duidelik nie, maar dit blyk dat dit leerstellig van aard kan wees. Ons korrespondent berig dat een van die ouderlinge , Mnr Pieter Smit, op ‘n ouderlingvergadering  op 24 Maart  deur  die leier, Mnr Farrell gevra is om te bedank, wat hy  dadelik aanvaar het, maar later sy bedanking heroorweeg het. ‘n Opvolggesprek wat op 27 Maart gehou is met Pastoor John Bond van die Assembly of God Kerkgenootskap kon ook nie die saak besleg nie, en ‘n verdere bedanking van ‘n ouderling, Mnr Rob Samuel, het gevolg. Die saak is uitvoerig bespreek op die gemeente se jaarvergadering wat op die nuwe terrein gehou is op 31 Maart, en dit lyk of die saak nou afgehandel is. “ Die klein aantal gesinne wat oorgebly het sal maar noustrop trek om die paaiement van die nuwe terrein te betaal”  het die tesourier van die jong gemeente gesê. Die gemeente het onlangs begin om hule eredienste  te hou in die  gebou op die  nuwe terrein wat aangekoop is. Die gebou was eers  die werkswinkel van ‘n dieselwerktuigkundige, maar is omskep in ‘n funksionele kerksaal waarin die gemeente kan vergader.

Celia

Ons het twee goedjies  wat mens kinders noem. Die een stryk flink aan na die 4 jaar en die ander een kom na twee jaar net ‘n baksteen kort om op die tafel te kan sien. Twee klein mensies, maar met ‘n vindingrykheid wat ‘n mens verstom laat.

Die ander dag moes ek hulle versorg omdat mamma siek was. Wat ‘n dag was dit nie!

Vroeg in die more toe ek die kamer binnekom merk ek dat hulle reeds wakker is, maar nog toe-oog lê. Die oudste draai op haar sy met ‘n handjie wat oor die wit kussing gly, en ‘n gesiggie wat genoeglikheid en warmte teken. Toe ek nog nader kom gewaar die kleintjies my. Ek sien herkenning in haar oë, maar dan knyp sy hulle styf weer toe. Gemaak-ernstig - skaam lê sy asof sy my nooit gesien het nie, maar om haar mondhoeke speel ‘n ononderdrukbare klikbek van ‘n effense glimlag wat sê: Pa kan bly wees om so ‘n mooi kind te hê. Ek moet die eerste skuif neem, en my hande weerskante langs haar op die kussing en haar more soen. En dan verander die kamer skielik in ‘n mallemeule van kindergewoel as hulle eensklaps al hulle vaak afskud en begin lewe.

‘n Bietjie later moes ek die kleintjie aantrek. Eers die een voet, en toe die ander en die broekie was aan. En ook die verspotte klein frokkie glip oor die kop en arms, om die warm klein menselyfie te bedek. Maar die rokkie was ‘n ander saak. Alles verdwyn onder die rok, en na ‘n gewoel en ‘n geroei kom die kop deur die regte gat te voorskyn. Die rok is ‘n bietjie nou en die armpies word effens aan die sye gedruk. Dit gee weer ‘n nuwe gespartel af as die arms na bo gevou word. En dan skielik, van vêr onder tussen die materiaal uit groei ‘n arm by die verkeerde gat uit. Dan weer terugdruk en deurryg en deurryg tot by die regte plek. Uiteindelik dan net die rokkie regtrek en die strik probeer maak terwyl die kleintjie aan die lint rem soos ‘n weghol perd.

Nog later moes ons tande borsel. Terwyl sy die glasie water uitdrink en al die laaste druppels sorgvuldig uitgooi, kry ek kans om die pienk baba tandepasta op die mikro tandeborsel te sit. Dan haar op my skoot laat lê, met haar kop agteroor en haar mond oopgesper. Maar soos ek begin te borsel sien ek dat sy nie die doel van die oefening begryp nie. Eers word die tande styf opmekaar gebyt, dan kou sy die borsel raak, dan suig sy die skuim af, en dit is ‘n heen-en-weer spelery met die tong. En terwyl die borsel in die mond rondbeweeg soos die hefboom aan ‘n slotmasjien, beweeg die oë saam-saam rond in die kaste en kyk eers daar dan doer na die plafon. Nie lank nie en sy besluit dis nou klaar. Gou word die borsel uit die mond gewerk, en jy moet die water aangee. Een sluk en ‘n mond wat vinnig aan die handdoek oor die reling se punt gedruk word, en mens bly net oor met ‘n tandeborseltjie vol skuim.

---000---

Oktober 1984

Kernkor Nuus

Pelindaba - ‘n Klein span van die Ingenieurs/wetenskaplikes van die Afdeling Reaktorontwikkeling het pas teruggekeer van twee oorsese konferensies wat in verband staan met die reaktorontwikkelings-program. Die eerste konferensie is aangebied in Athene, Griekeland en het gehandel oor Marine Korrosie. Die tweede konferensie het plaasgevind in Duitsland, en het gehandel oor die wondermetaal Titaan, wat ‘n groot rol speel in stelsels wat seewater bestand moet wees. Hierdie onderwerpe het te make met  die ontwerp van kernwaterreaktore wat van seewaterverkoeling gebruik maak. “Dit was ‘n  wonderlike ondervinding” het Mnr Louis Blom, ‘n siviele Ingenieur van die span gesê, wat vir die eerste keer die geleentheid gehad het om so ‘n konferensie by te woon.

November 1984

Kernkor Nuus

Pelindaba -  Twee persone van die Afdeling Reaktor Proses Ingenieurswese het pas teruggekeer van ‘n indringende besoek aan Taipei in die Republiek van China. Afgesien van ‘n besoek aan die Taiwanse ‘Institute of Nuclear Energy Research’ en die Chinsan Kookwaterreaktor het hulle ‘n konferensie oor termo-hidrouliese analises, en spesifiek ten opsigte van  kleinbreukontledings bygewoon. Die besoek is gereël deur Dr JWL de Villiers wat skakeling op die hoogste vlak bewerk het. “Ons was oorweldig deur die gulhartige ontvangs wat ons te beurt geval het” het Dr Gerrit Genis, een lid van die besoekspan aan Kernkor Nuus gesê.

April 1985

Kernkor Nuus

Pelindaba - ‘n Klein span van die Afdeling Reaktorontwikkeling het pas teruggekeer van ‘n uitgebreide besoek aan verskeie Europese Maatskappye wat kundig is in die  vervaardig van  drukwaterreaktorkomponente. Die toer het Switserland, Duitsland en Engeland ingesluit en het veral gefokus op reaktorkleppe, pompe, stoomgenerators en hitteruilers. Verkennende gesprekke is ook met die Switserse Firma Elektrowatt gehou, met die oog op ‘n moontlike  detail ontwerpkursus later in die jaar vir Ingenieurs van Suid Afrika.

Switserland

Dit is so ‘n mooi land. Ek wonder of die natuur elders so rein is. Die berge is kristalhelder en skerp. Die water wat uit die berge vloei is ysig koud en helder. Die mere lê blou-diep tussen die berge. Op ander plekke is die gras sag en glad oor golwende heuwels, soos die sagte rondings van ‘n vrou se heupe. Die woude is ‘n kleurspel van blare soos die herfs oor die natuur toesak. Rooi. Bruin. Geel. ‘n Tapyt tussen loodregte kransmure. Tog so naby aan die paradys.

En die mense leef goed. Hulle huise is fraai en oral plant hulle blomme. En hulle is lief vir die natuur soos ek min gesien het. En hulle is trots op hulle land.

Tog ontbreek die lewe. Hulle lewe sonder om te LEWE. God het geen plek in hierdie mooi land nie. Geen mense wat na kerk toe loop nie. Geen spoor van God te sien oor die TV nie. Geen woord oor Hom te hoor  uit mense se monde nie. O , hoe dors my siel na die lewende water! Hoe kan mense so leef en oënskynlik gelukkig wees sonder God?

---000--- 

Kernkor Nuus

Julie 1985

Pelindaba - ‘n Span Ingenieurs  van die reaktorontwikkelingsgroep onder leiding van Mnr Johann Venter het pas teruggekeer van ‘n uitgebreide besoek aan verskeie kernreaktorverwante maatskappye in Europa. Kursusse is bygewoon in Brussel en ook by Elektrowatt in Zurich. Benewens  verskeie Duitse Maatskappye het lede van die span ook , Mol, die Belge se eksperimentele reaktor en‘n termo-hidroulika konferensie in Pisa, Italië, spesifiek oor die dinamika van die kleinbreukprobleem, bygewoon. “Hierdie besoeke is baie insiggewend en bekwaan ons Ingenieurs om suksesvolle konsepwerk vir ons eie beoogde reaktor te kan doen”  het Mnr Venter gesê.

Popspeel

Daar is iets aan ‘n jong mamma en haar baba. Dis nie soseer dat sy mooi is nie. Sy speel en lag met die mannetjie op haar skoot. Sy helder, wakker ogies neem alles waar, terwyl sy klein babalyfie gewillig rol en skuif soos mamma wil. Sy praat en kloek met hom wat niks verstaan nie.

Nadat hy eers rondgedraai en aan almal gewys is, word baba toegedraai en agter op die treinbank aan die slaap gemaak, terwyl mamma haar boek begin lees.

Mammas speel met poppe wanneer hulle nog klein is. Hulle leer om poppe op te tel en vas te hou. Hulle draai hulle rond en  praat met hulle wat tog niks verstaan nie. En uiteindelik stryk hulle die kombersies plat en maak hulle poppe aan die slaap.

Ek wonder vir hoeveel mammas is hul babas maar net poppe. Ek wonder hoeveel mammas wil babas hê, net om werklik te kan pop speel? Die mamma gee die lewe, die kos en die beskerming, maar sy ontvang die lewe in haar siel waarvoor sy so lank onbewustelik mag soek.

---000---

Sandkoekies voor my waenhuisdeur.

Toe ek gister huistoe kom moes ek voor die waenhuis stilhou, want voor die deur, langs die muur was hulle breekgoed netjies uitgepak. Klein bordjies ry-op-ry met plastiek messegoed daarnaas. ‘n Blikstofie met kastrolletjies daarop en ‘n skinkbord met koppies en pierings daarop. Alles noukeurig volgemaak met growwe bouerssand, wat agter in die erf lê.

Dit het my hart so sag gemaak. Die spore van onskuldige kinderspel. Ek sien hul daar sit, skaars  ‘n baksteen hoog. Ek sien die sandjies deur hul kort vingertjies loop. En dan weer nog sandjies gaan haal in ‘n ou melkbottel. En intussen gons dit soos hulle beplan en gesels.

Dankie Heer vir kindertjies. Groot onskuldige blou oë Kort vaalwit hare. Bakbeentjies wat weghol oor die gras. Dankie Heer vir kinderspel.

---000---

Desember 1985

Kernkor Nuus

Pelindaba - ‘n Span van Reaktorontwikkeling se Ingenieurs het pas teruggekeer van ‘n intensiewe kursus in reaktorontwerp-ingenieurswese, wat aangebied is in Brunnen, Switserland. Die kursus het geduur van 18 Oktober tot 17 November, en  was baie prakties  gerig op reaktorontwerp. Hierdie kursus was ‘n verdere stap in die  opleiding van die ontwerpspan wat beslag  moet gee aan die inheemse  Suid Afrikaanse Reaktor, wat op die Gouriqua terrein , naby Mosselbaai gebou staan te word om die tegnologie behoorlik in die land te vestig.

Huwelik somer

Op ‘n dag lank gelede het ek ‘n vrou liefgekry. Hoe dit gewerk het, en wat dit behels het, het ek nooit besef nie, maar toe ek my lewe aan haar beloof het, het die mooiste tyd van my lewe begin. Van daardie dag af het ons begin groei en een begin word. Die vorige aande van eensaamheid het plek gemaak vir ‘n heerlike lewe saam in ons veilige woonstel. Afgeskei van die wêreld daarbuite, kon ons vrede en veiligheid in mekaar vind. Met die verloop van jare het ons gesin gegroei en soveel meer rykdom het in ons lewens gekom. Elke kind wat ons gegun was, was ‘n nuwe hoofstuk in ons lewe.

En uiteindelik reik ons na die middel van ons lewens. Vir goed is verby die dae van jonkwees. Agtergelaat is so baie dinge wat jongmense interesseer. Weg is ideale. Weg is ideale wat jongmense koester, omdat ons in die goue jare van ons lewens aangekom het.

Groot is die geluk in ‘n huis waar daar liefde is. Kosbaar is die liefde van ‘n vrou wat aan haar man gehoorsaam is. Onbeskryflik is die gawe van kinders - eintlik hulpeloos, weerloos maar tog met oorgawe - kind - een wat behoort, en nie daarvoor skaam nie. Wonderlik as mens daarin kon slaag om homself te verloën.

---000---

Verlange na God

Nooit kan ‘n ander liefde as die van God die mens se honger na liefde stil nie.

Die liefde van ‘n vrou, en di hunkering na haar is goed, maar die volheid van God is beter. Die liefste vroutjie verander soms in ‘n sandkorreltjie in jou oog, waar sy ‘n strelende traan moes gewees het. Die bringer van geluk dra ook dorings saam wat baie diep steek, en net dof pyn.

Hoe sterk is die emosie van verlange nie, maar hoeveel is die verlange na God nie sterker nie. Dan wanneer jy volkome in Hom kan rus vind, en die verlange met die volmaaktheid versadig sal wees.

---000---

Mei 1986

Kernkor Nuus

Pelindaba - Dr Johan Slabber en ‘n span ingenieurs het pas teruggekeer van ‘n uitgebreide besoek aan Europa en Taiwan met die oog op samewerking op die Reaktorontwikkelings-projek. Sekere van die Duitse en Switserse Firma’s is betrokke in ontwerpwerk vir die span, en ontwerphersienings moes gehou word. “Ons is ook baie opgewonde oor die samewerking met Taiwan. Veral Dr Chou, die vise-president van Iner is ‘n ware vriend van Suid Afrika”  het Dr Slabber by sy terugkeer gesê.

23 Mei 1986

Koala

Die ander aand het ek haar gaan bêre. Toe ek haar in my arms na die wit tafelblad dra, was sy net ‘n baie ou hond in groot pyn. Toe ek haar daar neerplaas, en die arts die hare op haar voorpoot wegskeer, het sy nog steeds na my gekyk en op my vertrou, soos in al die jare. Soos die spuitnaald leer word, het haar oë net toegegaan en sy het ‘n rus binnegegaan waar daar geen pyn is nie. Later was daar net een gaap en sy was weg.

Toe ek met haar slap lewelose liggaam stap na die hok waar sy moes bly tot die more, om begrawe te word, dis toe dat die hartseer my tref.

Ek dink aan die eerste aand toe ek haar by de Beer gaan haal het en huistoe gebring het. Sy was net een swart bol wol met ‘n klein nat snoetjie. Sy het op ons kombuisvloer  rondgesnuffel en ‘n groot plas gepiepie. Die nag het sy nog so baie na haar mammie geroep sodat ons ons wekker langs haar boks met lappe moes kom plaas. Ek onthou die groot pote en die lomp speletjies wat ons twee gespeel het - hoe sy aan die lap gepluk het en woedend geknor het as ek die ander ent sou trek.

Ek onthou toe sy die eerste keer mamma geword het. ‘n Groot swart hond met ‘n horde kleintjies wat ingeryg langs haar maag lê en koorsagtig pomp om elkeen ‘n bietjie melk te kry. Ek onthou ons ontsteltenis as hulle een-vir-een sterf tot net die sterkes oorbly, om elkeen op sy beurt ‘n natneus balletjie fluweel te wees.

Ek onthou hoe dapper sy aan ons kant van die van die heining was, hoe sy elke  vreemde swarte verwoed gestorm het met hare penorent en ‘n onaardse grom... tot by die draad. En hoe ooglopende  verleentheid was dit nie vir haar toe sy tot by die hek gestorm het, en  gevind het dat die hek oop was!

En as ek dink hoe lief sy vir ons kinders was! Sy het elkeen gesien in die huis kom en groot word. Elkeen het vir haar ‘n ounooi of ‘n oubaas geword, en hoe het hulle nie op haar rug gesit as sy op die gras gelê het nie!

Dis hoekom ek ‘n traan in my oog gehad het toe ek in die donkerte met die bakkie terggery het huistoe. Die bak agter was leeg, soos my hart, want ek het ‘n goeie vriend verloor.

---000---

Junie 1986

Die Ooste

As jy sien hoe andere leef, dan kom jou eie lewe onder die vergrootglas. Hulle is tog mense soos jy. Hulle leef eenmaal, net soos jyself. En tog, almal is so anders. Anders grootgemaak. Ander waardes. Dink anders. Doen anders. Leef anders. Dan wonder jy: Wat is dieselfde en wat is anders? Dink hulle dieselfde gedagtes as jy? Leef hulle in hulle kamers soos jy? Is hulle in hul liefde soos ons? En is daar ook by hulle vooroordele? En jy soek en jy soek na ‘n venster in hulle siel.

Erens word jy op die hande gedra soos ‘n vors. Jou gasheer sorg vir jou uur-na-uur. Spreek maar jou wens uit, dit word sy bevel. Gee maar jou versoek, sy tyd is joune. Geduldig soos ‘n dienskneg volg hy, en kyk gedurig na jou belang soos ‘n mamma haar kleintjie dophou wat leer loop. En te midde van ‘n mensegewoel op straat, waar elkeen voortbeur vir ‘n bestaan,stap jy westerling met jou maag volgeëet na jou lugversorgde hotelkamer, vêr bo die straatgewoel. As jy let op hul eenvoudige lewe, en die min waarmee hulle tevrede is, dan weet jy die lewe is vir hulle anders. Vir jou is die geboue so vaal en vuil, beknop en die lewe is sonder ruimte vorentoe, uitsigloos. Hulle word daarin gebore en groot en leer om te dien. Lewe om te dien en dien om te lewe. En as jy die ontsaglike skatte sien wat uit hul ou beskawings kom, dan ruk dit jou hart. Ivoor wat so fyn gesny is dat dit soos kant lyk. Ivoorballe uit een stuk gesny - 17 inmekaar. Soveel dinge! Soveel vrae! Duisende jare het gekom en gegaan en die volk is arm. Of is hulle ryk?

Waar ooste en weste ontmoet is jy in ‘n sin die prooi. Die oosterse inisiatief en handelsywer en die westerse tegnologie bymekaargebring maak saam oorvloed te midde van armoede. Die strate is oorlaai met winkels. Elke gangetjie is ‘n winkelsentrum. Met voorrade tot hoog teen die dak gestapel probeer elkeen sy bes om ‘n bestaan  te maak. Jy moet net inkom en kom koop. Jy sal ‘n spesiale tarief kry. Net vir jou. En as jy wegstap met jou winskopie, dan glimlag hy breed, want sy prys het hy gekry, of nog meer. As jy geld het, is jy ‘n held. As jy wil koop, is jy ‘n koning. Anders is jy maar een van die malende massa wat die strate deurkruis: geles, wittes, swartes, platneuse, langneuse, skrfiesoë, groot oë - almal deurmekaar in een hutspot, wat woel en kook tot die winkels saans 10 uur toemaak.

---000---

Augustus 1986

Kernkor Nuus

Pelindaba - ‘n Klein span van Reaktorontwikkeling se ontwerpingenieurs het verlede maand ‘n  besoek aan Duistland en Switserland gebring aan die hoofontwerpers van  toerusting wat deel vorm van die konsepontwerp vir die klein drukwaterreaktor wat te Gouriqua gebou sal word. Die besoek was nodig aangesien daar voortdurende veranderinge aan die ontwerpbasisse aangebring moes word, sodat  toerustingkeuses optimaal vir die toekoms gedoen kan word. Ontwikkelinge op die Gouriqua terrein is reeds in ‘n gevorderde  stadium, en daar is reeds personeel daar gevestig onder die bekwame leiding van Dr Johan Retief.

‘n Mamma

‘n Mamma is ‘n wonderlike ding. Sommige van hulle het 10 arms en 10 bene, 10 oë, 5 neuse en is baie baie besig. Dit is so ant al die bene loop nie dieselfde pad nie, en al die hande speel nie dieselfde spel nie, en die neuse ruik op verskillende plekke.Maar ‘n mamma, al is sy baie, tog is sy een. As jy sien hoe haar kinders om haar draai, dan weet jy daar’s ‘n band wat moeilik is om te breek. So ‘n mamma word moeg vir al die bene, arms, lyfies, ore en wat nog meer, maar sonder hulle kan sy tog nie leef nie. Vat hulle weg en die mamma gaan dood. Nie op die oog af nie, maar hier diep binne-in. En nog ‘n snaakse ding - al het sy 10 bene, dan kan sy nie met 8 klaarkom nie. Daar bly ‘n gemis wat die ander nie kan opmaak nie.

Sien jy ‘n mamma? Dink nie dis ‘n eenvoudige wese wat jy sien nie. ‘n Mamma is ‘n komplekse stelsel van interafhanklikhede wat moeilik is om te begryp. Tog is daar in haar ‘n vervulling wat nêrens te vinde is nie. In haar wese is daar ‘n vrede en ‘n stabiliteit wat byna nie van hierdie wêreld is nie. Verby is die sorgelose(?) jongmeisiedae, om te kom tot die vervulling van haar wese. Wie sal daarom verstaan wat in haar hart is wanneer sy haar eersteling in die arms hou? Dit is so ‘n komplekse aroma van diepe hartsgevoelens dat dit nie verwoord kan word nie.

---000---

Die mamma van ‘n kind.

Ek kyk na ons kleinding. Pragtig, goedversorg, welgevoed en gesond.

Al sou sy al haar nodige kos kry, en andesins nog alles wat sy nodig het, sou sy tog geestelik sterf as sy nie ‘n ma gehad het nie.

Sonder ‘n ma, vir wie sou sy haar arms probeer oplig, vir wie tandloos, oopmond lag? By wie, aan wie se bors sou die mondjie koesterend soek en hoekom dan met fyn skreetjies lag en laat lag?

Ja , om ‘n ma draai haar huis.

So ‘n goedversorgde kleinding is en bly maar die  beste getuigskrif van iemand wat haarself moeder wil noem. Want ‘n moeder word deur haar kind vertrou. Ma sal my nie oor die afgrond stort nie. Ma sal my nie in die rivier laat verdrink nie. Ma is alles wat ek het en is.

Om nie eers te praat van die liefde wat ek en ma vir mekaar het nie. Lees elke sin en weet dat, alles wat jy vir Lize is, dit is jy ook vir my en meer, want in haar is ons een. Jy is sy en sy is ek en saam? Saam behoort ons aan die Here!

---000---

Gemeente Nuus

November 1986

Melodie - Die Hartbeespoort Christen Gemeenskap het onlangs weer ‘n hoogtepunt beleef toe 5 persone gedoop is. Hulle was Lize Nel, Con Burger, Gina Enslin, Karla Kriek en ‘n vriendin, Helena. Ons sê aan julle almal baie geluk met die groot stap op julle geloofspad en vertrou dat julle die Heer se konstante nabyheid sal ervaar.

Pyn - porselein in ons glaskas.

Ken jy die pyn wat dieper as enigiets in mens kan insny? Dit verskeur die mens in sy diepste wese. Dit versnipper en verdraai en verbrysel en neem die gees gevange. Dis ‘n pyn wat so maklik ewige pyn kan word, ‘n letsel wat die hart vir altyd saam moet dra. Dit maak ‘n litteken wat nooit  kan genees nie, omdat dit getuie moet wees van die pynvervulde oomblikke. Hoe brand die pyn in my hart!

Ek loop op die straat, ‘n man sterwe - wie is hy? Wat raak dit my? Is dit my pyn? Die koerant sê van baie wat sterwe en ly. Is dit my bekommernis? Sal ek ‘n traan daaroor stort?

Ons speel in die boom. Hy val af en trap op my kuikentjie. My hart is in my keel. Die kuikentjie skree en skop styf. Ek huil en huil. My kuikentjie moet sterf. Ek stort ‘n traan daaroor. ‘n Man sterwe, mense sterf, my kuiken sterwe.

Die wit hen loop op die werf. Die hond byt haar tweekeer - haar oë dop om. My hart brandpyn.

As mens jou raaksny en die bloed loop en jy seerkry, is dit nie ‘n bewys dat jy lewe nie? As jy SEERKRY, is dit nie ‘n bewys dat jy liefhet nie? As jou hart bloei, is dit nie oor ‘n kosbare dierbare nie? Wie treur oor iemand vir wie hy niks voel nie - ek treur oor jou my beminde.

Hoe fyn en broos is mens se huweliksideale tog nie. Dis soos glasornamente, fyn en mooi, wat in ‘n glaskas  weggesluit is. Dit sien tog so goed daaruit. Skoentjies van fyn goue glas, en koppietjies van die fynste porselein. Duur glase van dun blou glas, en die pragtigste lampies wat kan skyn. Poppies van glas en van hout en asbakkies van klei. Daar is twee sleutels vir die glaskas, een vir jou en een vir my.

Jy sit daarin wat jy wil, en ek sit ook my beskeie deeltjie daarin...

---ooo---

Meerhof Nuus

Desember 1986

Meerhof - Groot  gedeeltes van Hartbeespoort is verlede week getref deur ‘n verwoestende haelstorm. Baie skade is aangerig en letterlik duisende vensters is  stukkend geslaan, soveel so dat ‘n glasmaatskappy ‘n nooddiens gelewer het en tot laat snags glas verkoop het. Die hael het  tuine  verwoes en bome van hul blare gestroop, en heelwat huise het probleme met hul dakke ondervind vanweë die gewig van die hael. Wat die hael besonder ongeleë gemaak het is die feit dat talle mense reeds met  verlof was of op die punt was om weg te gaan vir die vakansie.

Kernkor Nuus

Januarie 1987

Pelindaba -  Baie woelinge het die afgelope tyd  plaasgevind rondom die Reaktorontwikkelings-projek. Die span het reeds ‘n goeie konsepontwerp daargestel, en heelwat ontwikelingswerk is op die Gouriqua terrein reeds gedoen. Dit wil egter voorkom of Kernkor nie  die nodige fondse sal kan bekom om met die uitdagende projek voort te gaan nie. ‘n Woordvoerder het gesê dat die staat nie sy weg oopsien om die bedrag van ongeveer Rm150 beskikbaar te maak nie. Talle samesprekings met EVKOM kon ook nie daartoe lei dat ‘n finansieringsplan op die tafel gesit kon word nie. Die voortbestaan van die hele program kom derhalwe in die gedrang. “Daar is nie sprake van afleggings nie, want daar is nog ander moontlikhede” het Dr Grant gesê. Na wat berig word stel wetenskaplikes uit Taiwan moontlik belang belang om  saam met die span na kompakte reaktorkonsepte te kyk. Die vermoede bestaan egter dat Taiwan ook meer as  net ‘n toevallige belangstelling het in Suid Afrika se Uraanverrykingsproses en brandstofvervaardigingsvermoë.

Gemeentenuus

April 1987

Melodie -  Hartbeespoort Christen Gemeenskap het die afgelope paar maande  twee hoogtepunte op die program gehad. In Maart het Lester Bloomberg ‘n baie goeie reeks oor die Kruis aangebied, en ten tye van die Jaarvergadering op 25 April  het die Covenant Players ‘n treffende toneelstuk vir die gemeenskap aangebied. Die  gemeente het  sy bestuursbasis ook onlangs verbreed toe daar vir die eerste keer diakens aangewys is. “Daar is vrede in die gemeente waarvoor ons die Here baie dankbaar is” het Mnr Farrell, die leierouderling gesê.

1987-06-14

Hualien

Taiwan

Liefste Kinders,

Hoe gaan dit nog met julle? Elke slag as ek Chinese kindertjies sien, dan verlang ek my morsdood na julle. Hulle kindertjies is ook oulik. Hulle is natuurlik korter as julle, want Chinese is kort mensies. Almal het natuurlik swart haartjies en blink ogies.Ons is natuurlik vir party van hulle baie snaaks oor ons so lank is. Die Chinese meisietjies dra hulle hare meestal in ‘n reguit styl en hulle lyk soos poppies. ‘n Mens sien baiekeer hoe hulle by hul mamma of pappa op ‘n motorfiets ry. Die skoolkinders dra altyd ‘n skooluniform, en elkeen het blykbaar ‘n nommer, want op elkeens e hempsak is ‘n nommer en ‘n Chinese Naam uitgeborduur. Ek is nie seker nie, maar dit het amper vir my gelyk of hulle Saterdae ook skooltoe gaan. Ek sien party van die kinders eers laat in die middag van die skool af kom. Ek weet nie tot hoe laat hou hulle skool aan nie.

Hulle kinders, dink ek, leer nie op laerskool Engels nie. Dit lyk my dis eers hier in st 4-5 se kant dat hulle begin Engels leer. Hulle het natuurlik al die duisende  Chinese karakters om te leer. En dit is baie erger as wat ons het. Ons leer net letters, en met die letters kan mens enige woord skryf. Hulle het vir elke woord ‘n aparte teken, en hulle moet elkeen leer. Ek dink dis nogal moeilik. Ek sal probeer om ‘n boekie saam te bring oor hulle skrif, dan kan julle daarna kyk. Maar dit wys mens net, julle kinders moet hard aan die Engels leer sodat julle eendag met ander mense kan gesels.

Ons het vandag (Sondag) toe in die kloof ingery met die bus. Dit was baie mooi. Daar is baie steil rotswande en ‘n helder waterstroom. Daar is digte plantegroei en dis tog te fraai. Oral is daar Chinese wat goedjies aan jou wil verkoop, van films en poskaarte tot gekleurde klippe en allerhande Chinese kos. ‘n Mens moet jouself  maar net inhou om nie net te koop nie. Alles lyk so aantreklik. Ongelukkig is my tas maar ‘n bietjie klein. Ons het toe met die vliegtuig oor die berg teruggevlieg na die stad Taipei toe en vanaand is ons weer terug in die woelige stad. Hier is dit ook ondraaglik warm. ‘n Mens kan byna nie waag om in die straat te loop nie, want jy sweet jouself papanat. Wat vir my een van die slegste dinge hier is, is dat hier nie eers ‘n kerk is waarheen ‘n mens kan gaan nie. Dit was  vir my ‘n skande om ‘n Sondag so besig te wees, sonder om eers by die dinge van die Here uit te kom.

Liewe kinders, julle moet tog julle huis en julle skool en julle land en julle familie waardeer, want ons het baie voorregte wat ander kinders nooit het nie. Op hulle skoolgrond is daar nie eers ‘n stukkie grond te siene nie - dis alles sement. Nêrens is eers ‘n grasperk te siene nie. Nêrens bly die mense in ‘n huis soos ons s’n nie. Dis of ‘n ou pondokkie of as hulle gelukkig is, ‘n woonstelletjie. ‘n Mens sien nie eers kinders met fietse ry nie.

Nouja julle dierbare goed - bly maar lief vir my en verlang baie na my, want ek verlang na julle. Pas vir ma mooi op. Wees gehoorsaam  aan haar soos dit kinders van Jesus betaam en wees soet.

Een van die dae is ek weer tuis.

Liefde,

Pappa.

Julie 1987

Kernkor Nuus

Pelindaba - ‘n Klein span van die Afdeling Reaktorontwikkeling se Ingenieurs onder leiding van mnr Johann Venter het onlangs ‘n maandlange besoek in Taiwan en Duitsland afgelê. Dit hou verband met die  omskakeling van die Reaktorontwikkelings-projek na die studie van  kompakte reaktore soos byvoorbeeld  in kernduikbote gebruik word. “Dit was  werklik hartseer om die goeie werk wat ons oorsese konsultante gedoen het vir die projek te gaan be-eindig. Suid Afrika sal nooit weer so ‘n kans kry nie”  het een van die spanlede by hulle terugkeer gesê.

Oktober 1987

Kernkor Nuus

Pelindaba - ‘n Klein werksgroep van die Afdeling Reaktorontwikkeling het pas terug van ‘n werksbesoek aan Taiwan. Eerste werksessies t.o.v. die konsepontwerp van ‘n klein reaktor is gehou en verdere werksessies  beide in Taiwan en  die Republiek van Suid Afrika word in die vooruitsig gestel. “Dit was baie insiggewend om met sulke kundiges ,  maar uit ‘n heel ander kultuur, so nou saam te werk. Hulle is knap wat die teoretiese sy van dinge aan betref, maar het ‘n gebrek aan kundigheid waar dit by reaktorkomponente uitkom” het een van die werksgroep aan Kernkor Nuus gesê.

Hartbeespoort Nuus

Februarie 1988

Schoemansville - Groot hartseer het die Rautenbach familie van Ifafi onlangs te beurt geval toe hulle klein seuntjie, Adriaan, na ‘n lang siekbed, die stryd teen  keelkanker verloor het. Baie vriendinne van die omgewing het die gesin ondersteun, en die laaste dae by die seuntjie se bed gewaak. Pieter en Soekie, albei twee toegewyde gelowiges, is verslae oor die verlies. “Ons is saam met julle hartseer, en ons  verstaan nie alles nie - maar ons weet die Here is in beheer”  het Ds Viljoen gesê met die begrafnis van klein Adriaan.

Junie 1988

Kernkor Nuus

Pelindaba - Die reaktorontwikkelingspan het aan die einde van Mei afskeid geneem van Mnr Johann Venter, wat die diens van die AEK verlaat om by Dorbijl in Kaapstad te begin werk. Johann het ‘n baie dinamiese en leidende rol gespeel in die  reaktorprojekte. Hoewel Johann ‘n beurshouer van die Raad op Atoomkrag was, het hy ‘n tydperk by LIW gaan werk om meer praktiese ondervinding op te doen. Die ondervinding kon hy nuttig toepas in die projekte wat hy onlangs bestuur het. Hy het uitgebreide reise na die buiteland onderneem en het baie goeie kontakte  opgebou. “Johanns se weggaan laat ‘n groot leemte” het Mnr Gert Snyman, die Bestuurder van reaktorontwikkeling gesê. Die gesin verwag om in Julie na Kaapstad te verhuis.

Gemeentenuus

Augustus 1988

Melodie - ‘n Groep van sowat 20-30 persone het gedurende die afgelope Julievakansie ‘n baie aangename vakansiereis na Suidwes Afrika onderneem. Benewens sie Nel- en Louw-families van die gemeente, het die de Kock’s en Du Toit’s , werkskollega’s, ook die reis meegemaak. Die geselskap het Suidwes platgery, van Aix-Aix in die Suide tot Etosha in die Noorde. “Wat natuurlik die aangrypendste was, was ons kort verblyf by Sesriem” het een van die spanlede gesê.

Gemeentenuus

Augustus 1988

Melodie - Die gemeente het die afgelope twee weke by twee  geleenthede  mense gedoop. Op 7 Augustus was dit Roelf en Rita Botha en Koos en Susan Britz, terwyl Adriaan Loots die volgende week die groot stap geneem het. “Dis altyd aangrypend as ‘n gelowige sy keuse vir Christus op die wyse demonstreer” het Mnr Ben Farrell, die leierouderling van die gemeente gesê.

Gemeentenuus

Oktober 1988

Melodie - “Dit was onlangs ons voorreg om Mienie, ons aanstaande skoondogter, te doop” het Mnr Ben Farrell aan Gemeentenuus gesê. Mienie is die dogter van Louw en Corrie van die Oosrand.

Kernkor Nuus

Desember 1988

Pelindaba - Dit was ‘n hartseer dag vir die personeel by reaktorontwikkeling toe Mnr Marius Fox van die span afskeid geneem het. Marius was ‘n knap Meganiese Ingenieur wat ‘n beduidende rol gespeel het  in die meganiese ontwerpe van die  reaktorprojekte. “Ons sal Marius  baie mis - wie sal nie weet van sy vriendelikheid en humor en die poetse wat hy almal gebak het nie?” het Mnr Snyman , die Bestuurder van reaktorontwikkeling gesê. Marius tree binnekort in diens by die  firma IST wat ook in konsultasiewerk by die reaktorprojekte betrokke was.

Gemeentenuus

Desember 1988

Melodie - Sedert die Sondagskoolpiekniek en bergklim op Piet en Hardy Joubert se plaas plaasgevind het op 5 November, boer die gemeente daar : Op oukersaand is daar ‘n heerlike byeenkoms gereël vir die ongelukkiges wat nie met vakansie kon gaan nie. Dit is opgevolg met ‘n heerlike piekniek op Kersdag , na die Kersdiens, by Pelindaba, waar die kinders heerlik in die water baljaar het, terwyl die “ou mense” die tyd rustig onder die bome deurgebring het. “Hoe heerlik is dit nie om tyd so tussen jou vriende deur te bring nie”  het Piet aan Gemeentenuus gesê.

Quagga Nuus

Januarie 1989

Danville -  Daar is onlangs  aan ‘n lankgevoelde behoefte voldoen toe  Majoor Nel  gedurende die eerste twee weke van Januarie die Eenheid se geskiedenis opgeskrywe het. Hy het, in samewerking met die span wat HK diens gedoen het die massa’s ou dokumente wat in die  hoofkwartier se kelder geberg is uitgehaal, hulle noukeurig ondersoek, nota’s gemaak en die mees relevante dokumente gehou. Die ander dokumente is deur die diensspan  weggery en teen die berg verbrand. Daar is sowat 40 jaar se ou rekords, briewe ens, waarvan ‘n aansienlike deel reeds deur  die jare beskadig geraak het. “Dit was my laaste taak aan die Kommando” het Majoor Nel gesê toe hy die manuskrip op 17 Januarieaan Kmdt van Rooyen oorhandig het. Hy het daarmee saam ook sy bedanking as vrywillige Kommandolid ingehandig, pas nadat hy 20 jaar diens voltooi het. “Ons staan nou aan die begin van ‘n nuwe era en die jonger manne moet nou oorneem” het Majoor Nel  gesê.

Gemeentenuus

Februarie 1989

Melodie - Die gemeente het op Sondag 9 Februarie ‘n besoek afgelê by Ds Johan en Susan van Wyk van die Afrikaanse baptistegemeente in Secunda. Johan van Wyk was tevore  deel van Wesmoot Baptistekerk, maar het sedertdien sy bediening  in die industriële gemeenskap  opgeneem. Daar was ‘n  gees van hartlikheid onder die mense terwyl die gemeentes saam geëet het na die diens. “Ek hoop dat ons die bande nog verder sal kan verstewig” het Ds Johan gesê.

Br Kallie het ook vir sy werk ‘n besoek gebring aan die Gouriqua terrein en sommer  van die geleentheid gebruik gemaak om ‘n Bybelstudie te hou aan huis van Leon en Malena Myburgh van Riversdale. Daar is ‘n klein Bybelstudiegroep aan die gang en die moontlikheid van ‘n gemeente een of ander tyd is nie uitgesluit nie. “Dis maar swaar as mens so alleen staan” het Peter Kilian, een van die groeplede gesê.

Quagga Nuus

Maart 1989

Danville -  ‘n Onaangename verassing het Majoor Nel en lede van die HK Diensspan onlangs te beurt geval toe hulle voor ‘n Raad van Ondersoek moes verskyn. Die saak spruit daaruit dat ‘n Polisie informant op die Daspoortrand geklassifiseerde dokumentasie van Quaggapoort Kommando  opgetel het. Die saak is aan Militêre Inligting oorhandig en dit het heelwat rooi  gesigte veroorsaak. Uit die ondersoek blyk dat  daar wel vernietigingsertifikate vir die dokumentasie uitgemaak was, maar dat dit nie behoorlik verbrand is nie. Die saak is gelukkig ter syde gestel aangesien die dokumentasie so oud was dat daar geen wesentlike belangrike inligting meer in vervat was nie.

Gemeentenuus

April 1989

Melodie - Enkele van die gemeente se lede het die geleentheid gekry om die Fanie Botha staproete aan te durf. Oom Daan het vir die eerste keer gaan stap, en het weggespring met ‘n pak van ‘n ongelooflike 22kg swaar - gelukkig was hy baie fiks. “Die roete is baie mooi maar nogal straf, en vir onfikse mense is dit ‘n marteling”  het een van die stappers gesê.

Quagga Nuus

Mei 1989

Danville - Die Eenheid het onlangs afskeid geneem van Kapt JJJ (Seph de Kock) wat baie jare diens gedoen het as Kommandovrywilliger, en die laaste aantal jare die Kommando se Inligtingsoffisier was. Kaptein de Kock, is ‘n baie goed belese Fisikus van Kernkor, en het nagraads in die buiteland gestudeer. Hy is ook een van die eerste lede van Quaggapoort wat die meeste van die Inligtings-opleidingskursusse  wat die Kommando’s aanbied deurloop het. Hy was ook instrumenteel in die opstel van snuffelpakke, wat die  hele  invloedsgebied van Quaggapoort Kommando dek.

Gemeentenuus

Mei 1989

Melodie - Die gemeente se bouprogram het ‘n groot stoot vorentoe gekry toe die gemeente se manne soos een man by die kerkterrein opgedaag het om die nuwe binnehof se sinkdak op te sit op 6 Mei. Die meeste van die staalkonstruksie-werk is deur Chris Kriek voltooi, en toe die manne aankom was dit net aanmekaar bout en sweis en die lang  sinkplate opsit en vassit. Soos gewoonlik was daar die harde werkers, maar ook die sosiales - tog  is ‘n groot mylpaal so bereik.

Stoeiklub Nuus

Junie 1989

Schoemansville -  Die Johan Bacher stoeiklub , wat  tweekeer per week in die Laerskoolsaal oefen het onlangs goed presteer in die Menlo Park Beginners Ope waar Johannes Nel ‘n goue medalje verwerf het. Sedert Johannes  se eerste toernooi by Linden op 2 Februarie, het hy ook aan die Nico Visser  Toernooi deelgeneem. “Johannes het potensiaal” het Oom Johan, die  klub se hoofafrigter gesê.

Kernkor Nuus

Julie 1989

Pelindaba - Die Reaktorontwikkelingspan het op 30 Junie afskeid geneem van Mnr Karel Nel, Hoof van die Afdeling Reaktor Proses Ingenieurswese,  ten einde ‘n betrekking by Krygkor te aanvaar.  Karel en sy span was onder andere  verantwoordelik vir die konsepontwerp van die reaktorprosesstelsels, asook die termo-hidrouliese analises  en simulasies wat daarmee gepaard  gaan. ‘n Groot deurbraak is in die span onlangs  gemaak toe Mnr Allen D’Arcy die Internasionaal bekende Relap-program aan die werk gekry het. “Die toekoms van die Reaktorontwikkelingsgroep is onseker, en dit is moontlik dat  skeidingspakette aan lede van die groep aangebied kan word” het mnr Snyman, bestuurder van  die Afdeling gesê.

Gemeentenuus

Julie 1989

Melodie - Dit was ‘n blye dag vir die gemeente toe Louis, seun van Mnr en Mev Ben Farrell, op 2 Julie in die huwelik getree het met Mienie, dogter van Louw en Corrie van die Oosrand. Die huweliksbevestiging het plaasgevind by die Parkstraat Assembly of God in Pretoria. Die onthaal het in die tuin van die kerk plaasgevind.

Quagga Nuus

Augustus 1989

Danville -  Op 4 Augustus het die Eenheid by ‘n funksie amptelik afskeid geneem van Maj  Karel Nel wat tot onlangs die 2IB van die Eenheid was. Majoor Nel het gesê dat die  20 jare wat hy in die Kommando’s was vir hom ‘n verrykende ervaring was, en hy het hulde gebring aan al sy kollega’s wat  die pad vir soveel jare met hom saamgeloop het.

Krygkor Nuus

Augustus 1989

Pretoria - Die afdeling Maritiem is onlangs verstek deur die aanstelling van twee nuwe Programbestuurders vanaf Kernkor, Mnre Karel Nel en Chris Oberholzer. Albei sal werksaam wees onder die leiding van Mnr Org Ehlers, en wel op Krygkor se  duikbootprogram. Die nuwe werknemers het reeds verskeie besoeke afgelê om hulle op hoogte te bring met die  status van die projek te wete Dorbijl Shipbuilders in Kaapstad en die Dorbijl Skeepswerf in Durban.

Gemeentenuus

September 1989

Melodie - Die gemeente het onlangs ‘n baie aangename kamp gehou  by die Rustenburgse  Kultuursentrum. Ds Johan van Wyk van Sekunda se Afrikaanse Baptiste kerk was die kampspreker. “Ons het heerlik gekamp” het Peet Louw, die kampkommandant op navraag gesê.

Brandfort Nuus

November 1989

Brandfort - Een van Brandfortse jarelange inwoners, Mev Hester Grobler is op 9 November hier te ruste gelê. Tannie Hester het reeds sedert 1955 op die plaas Rose Marie, net buite  die dorp gewoon. “Ons sal jou baie mis tannie Hester” het  een van haar goeie ou vriendinne by die begrafnis gesê nadat Dr Gertenbach die teraardebestelling gedoen het.

Krygkor Nuus

Desember 1989

Erasmusrand - Die Krygkor gebou is op 7 Desember te midde van groot  vrolikheid ingewy. Die eerste Afdelings het al so vroeg as Augustus in die nuwe gebou begin intrek, en die  reuse nuwe gebou was nogal ‘n aardigheid vir die meeste mense, veral die sentrale ronde gedeelte waar mens maklik  ge-disoriënteer raak. Krygkor het vir die feestelike geleentheid klein aandenkings vir  die personeel aangebied om hulle aan die heugelike dag te herhinner, en het ook spesiaal  gedenkwyn vir die geleentheid laat bottel. “Hierdie gebou is prakties ontwerp om  aan al Krygkor se behoeftes te voldoen, en in die besonder is daar  omgesien na die maatskappy se sekerheidsbehoeftes” het die skakelafdeling op navraag gesê.

Gemeentenuus

Desember 1989

Melodie - Die gemeente het die afgelope paar maande  geleentheid gegee aan gemeentelede om hul persoonlike getuienisse op Sondagaande te bring en dit was ‘n baie besondere reeks gebeurlikhede. Die jaar is afgesluit met ‘n  gesellige byeenkoms op oujaarsaand op die plaas van Piet en Hardy Joubert agter die berg.

